
БАДИЯТ УЛУҒ БИР ДАРГОҲ
Дунёдаги жамики тараққий этган, ривожланган мамлакатлар тарихи, жумладан Ўзбекистонимиз тарихий тараққиёти ҳам шуни кўрсатмоқдаки муайян ва аниқ мақсадни кўзлаган ғоя билан қуролланган халқ ва жамият жаҳон сиёсий майдонида қаддини  ростлаб, ниятига, кўзлаган мақсадига ета олади. Ўзини буюк халқ сифатида намоён қила олади. Ҳар бир одамни муайян инсоннинг куч-қудрати, салоҳияти унинг билими, ақл-заковати, тафаккур даражаси билан белгилангани каби, ҳар бир халқнинг куч-қудрати ҳам унинг маънавий салоҳияти, миллий мафкураси ва олға етаклайдиган ғоялар тизимида намоён бўлади, бугунги кунда Ватанимиз маънавий ҳаётида миллий мафкура жуда катта рол ўйнамоқда.
Ўзбекистон Президенти И.А.Каримов ўзларининг ҳали мустақилликни илк йилларидаги ва кейинги нутқ ва маърузаларида миллий мафкура ва унинг жамиятдаги ўрни масаласига катта эътибор бериш лозимлигини такидлаган эдилар. Жумладан, “Фидокор” газетаси мухбири саволларига жавоб бера туриб Президентимиз: “... мафкура  фақат бугун эмас, балки ҳамма замонларда ҳам энг долзарб сиёсий-ижтимоий масала, ҳар қандай жамиятни соғлом, эзгу мақсадлар сари бирлаштириб, унинг ўз муддаоларига эришиши учун маънавий-руҳий куч-қувват берадиган пойдевор бўлиб келган” – деб такидлайдилар. ”[ 1-5 ]
Бугунги кун ўзбек ёшлари бу теран маъноли сўзларнинг моҳиятини чуқур англаб олишлари керак назаримизда, чунки ҳозирда жуда кўплаб давлатлар билан дипломатик алоқа ўрнатганмиз. Улардан ҳар хил ахборот оқимлари турли йўллар билан мамлакатимизга кириб келмоқда, ҳатто, диний кўринишдаги ёт унсирлар юртимизда ўз таъсир доирасини ўрнатмоқчилиги ҳам сир эмас бизга.  Мустақиллигимизни кўролмаётган ғанимлар аввало ёшларимизни йўлдан уриш пайида, ўта таъсирчанг қалб ва   шурур эгалари онггини эгаллашга зимдан ҳаракат қилаяпти. Шу ўринда улуғ ўзбек ёзувчиси Абдулла Қодирий яратган буюк ва ўлмас асарлар, хусусан “Ўтган кунлар” ва “Меҳробдан чаён” романларини миллий мафкура ва миллий истиқлол ғояларини яратишимиздаги аҳамияти жуда катта ва салмоқлидир. “Ўтган кунлар” романидаги бош қаҳрамонлар Юсуфбек хожи ва Отабек образларидан замондош ўзбек ёшлари буюк миллатпарварлик, ватанпарварлик,  она юртга садоқат ва бошқа бир қатор ижобий фазилатларни ўрганса, ўз ҳаётига тадбиқ этса мақсадга муофиқ келган булур эди. Асар бошида Отабек Зиё шохичникида меҳмонда бўлар экан, даврада ўтирган меҳмонларга қарата шундай дейди: - “Шамайда бўлар эканман, қанотим бўлса, Ватанимга учсам, тўппа-тўғри хон ўрдасига тушсамда, ўриснинг хукумат қонунларини бирма-бир арз қилсам, хон арзимни тингласада, барча элга ёрлиғ ёзиб, ўриснинг идора тартибини дастурамал этишга буюрса, мен ҳам бир ой ичида ўз элимни ўрисники билан бир қаторда кўрсам...  Менимча, ўриснинг биздан юқоридалиги унинг иттифоқидан бўлса керак, - деди Отабек, - аммо бизнинг кундан кунга орқага кетишимизга ўзаро низомиз сабаб бўлмоқда, деб уйлайман... Орамизда бу қўрқинч ҳолатка баҳақки тушунардигон яхши одамлар йўқ, билъакс бузғучи ва низочи унсурлар томир ёйиб, ҳарзамон содда халқни ҳалокат чуқуруга қараб тортадирлар...”.
Отабек XIX асрнинг иккинчи ярмидаги халқнинг ҳар соҳадаги фаолиятини ўзаро иттифоқсизликдан кўради ва бу сўзлари билан бугунги ёшларга иттифоқ бўлинг, қўлни-қўлга бериб, қийинчиликларни бартараф этиб, гўзал Ватан келажаги учун ҳаракат қилинг, меҳнат қилинг, курашинг деётгандек гуё назаримизда. Ёки қипчоқлар қирғин қилингач, Юсуфбек хожи дейди: “Биродарлар ўрис ўз ичимиздан чиқадирган фитна-фасотни кутиб, дарвозамиз тегида қур тўкиб, ётибдир. Шундай шашхар каби бир кунда биз чин ёвга берадирган кучимизни ўз қўлимиз билан ўлдирсак, сен фалонсан, деб киришсак холимиз нима бўладир...” Бу ерда ҳам Юсуфбек хожи халқ оммасини иттифокликка чақиради.
Асардаги Отабекни Зайнабга “уйланиш” вазиятига назар ташлаб кўрайлик. Романдаги воқеа баёнида Юсуфбек хожидай оқсоқол Отабекни кучли мантиқий мулоҳазаси олдида довдираб қолади:  “Ўзбекойим келиб киргандан сўнг Юсуфбек хожи бир неча вақт уйлаб қолади.
- Ўғлим, хали сен, эшитдингми, йўқми, хайтовур, биз сенинг устингдан бир иш қилиб қўйдик...  Отабек, маълумки уларни қилиб қўйган    ёки қилмоқчи бўлғон ишларини албатта тасаввур қила олар эди, лекин ўзини билмаганга соларди:
- Ақллик кишиларни ўғиллари устидан қилган ишлари албатта номаъқул бўлмас, - деб жавоб беради. Хожи ўғлининг бу жавобидан ерга қаради ва нима деб давом қилишни билмай қолди”. Ота уйлай-уйлай охири шундай бир асосни, ўз фарзандига рўкач қиладики, бу важ масалани узил-кесил хал қилади.
“Жуда тўғри айтасан, ўғлим: бироқ онангни бир мулоҳазасизлигига бошдаёқ мен лабимни тишлаб қолган эдим ... Биз ҳозир андишани бандаси, мен эмас онанг бировни ишонтириб қўйган: бизни оиладан лафзсизлик чиқиши менга маъқул кўринмайдир. Отабек ота-она орзусига, ўз таъбирига, жонсиз ҳайкал бўлиб ризолик берди”.
Отабекдек ақл-фаросатли йигит ҳам ота-она орзусига қарши боролмай ўзи норози бўлган ишга розилик беради. Отабекиинг бу иши ҳозирги жуда кўплаб ота-оналарни ўзи емай-ичмай кийдириб-едириб, фарзандидан жуда кўплаб орзу-умидларни кутиб турган бир пайтда, унинг жигаргўшаси турли ёт оқимларга кириб кетиб, кекса ота-оналарни кўз ёшларини оқиздириб, маҳалла-куй, эл-юрт олдида бош кўтариб юраолмай қолдирганлар учун жуда бир ибратли дарс, сабоқдир.
Абдулла Қодирий том маънода  миллатимизнинг буюк ёзувчиси эди.

Адиб ўзининг асарларида ўзбек ёш ўғил-қизларига том маънодаги инсон қандай бўлишлиги кераклигини, жамиятга, халққа, ватанга қандай хизмат қилиш кераклиги, одамийлик, инсонийлик, ватанпарварлик фазилатлари қандай бўлишлигини жуда ёрқин бадиий буёқларда, далилларда кўрсатиб бера олганки, бу андоза бугунги кун ёшларимиз учун маёқ, йўлчи юлдуз вазифасини бажаради. Бунинг учун XXI асрда келажаги буюк Ўзбекистон давлатида яшашни орзу қилаётган ёшларимиз бу қомусий ва забардаст, миллат рамзига айланган асарларни қайта-қайта ўқимоғи, уқмоғи, идрок этмоғи, англамоғи зарур. Зеро, адибнинг асарлари бизнинг миллий мафкурамиз, миллий истиқлол ғоямиз қандай бўлишлигини кўрсатувчи андозалардан биридир. Эҳтимолки шунинг учун ҳам Абдулла Қодирий Ўзбекистонда биринчи бўлиб, “Мустақиллик” орденига сазовар бўлгандир. 2000 йил Би-би-си радиокомпанияси ўтказган “XX асрнинг буюк ўзбек кишилари” умумий сўровномаси натижасига кўра беш машҳур ўзбеклар ичида Президентимиз И.А.Каримовдан кейин иккинчи фахрий ўринни Абдулла Қодирий ҳазратлари олдилар.
Ушбу ўринда файласуф шоиримиз Эркин Воҳидовнинг ҳазрат Навоийга нисбатан айтган: “Навоийни англамоқ, ўзбек миллатини, халқини англамоқдир” – деган муқоясини Абдулла Қодирийга нисбатан ҳам қўлласа бўлади деган ниятдамиз. Шаккоклик бўлмаса, Абдулла Қодирийни XX аср Навоийси дейиш мумкин. Бу эса кўп нарсани англатади.
Биз аксарият холларда, бирор нарсага зарурат сезганимизда мозийга мурожат қиламиз. Холбуки миллий мафкура борасида Қодирий бобомизни мероси биз учун асқотади деган эзгу ниятдамиз.
Зеро, Қодирий бобомиз бежиз “Мозийга қайтиб иш кўриш хайрлидир”- деб ёзмаган эди.

Миллий мафкурамизнинг маъно-мазмунини белгилайдиган асослардан бири бу халқимизнинг қадимий ва бой тарихидир. Чунки тарих буюк устоздир. У инсонга ибратли хулосалар берибгина қолмасдан, баъзан аччиқ сабоқларни ҳам тан олишга ундайди.
Она заминимизда бундан неча асрлар аввал яратилиб то ҳанузгача юртимизга кўрк бағишлаб турган қадимий обидаларимиз, асори-антиқаларимиз халқимизнинг юксак салоҳияти, куч-қудрати, бунёдкорлик анъаналари ҳақида, ватанимизнинг шонли тарихи тўғрисида тасаввур ва тушунчалар беради. Шу муқаддас диёрда яшайдиган ҳар бир инсон қалбида ғурур-ифтихор туйғуларини ўйғотади. Миллий мафкуранинг асосий вазифаларидан бири ватандошларимизнинг тафаккурида ўзликни англаш, тарихий хотирага садоқат, муқаддас қадриятларимизни асраб-авайлаш, ватанпарварлик туйғусини камол топтиришдан иборат экан, тарихни турли даврларида миллий мустақиллигимиз учун курашган миллий қаҳрамонлар: Тўмарис, Широқ, Спитамен, Темур Малик, Жалолиддин Мангуберди, Амир Темур кабилар қаторида Абдулла Қодирий бобомиз ҳаёти, бадиий мероси ва ғоялари ёшларимизда юртга нисбатан ватанпарварлик туйғусини шакллантиришнинг муҳим омилларидан бири эканлигига шак-шубҳа йўқ. Миллий бадиий адабий мерос миллий  мафкурамизнинг  бадиий  асослари ҳамда ғоявий тарбиянинг воситаларидан биридир.
Зеро, Президент Ислом Каримов ёзганларидек: “... халқимиз адабиётни муқаддас ва улуғ бир даргоҳ деб билади. Ана шундай баҳонинг ўзи эл-юртимиз ҳаётида бу соҳа намоёндаларига, уларнинг ҳаққоний сўзи, чуқур маъноли асарларига ишонч, ҳурмат-эътибор ва эҳтиром азалдан юксак даражага кўтарилганини яққол кўрсатиб турибди”  [  2-7 ]
ёки “... заминимизда яшаб ўтган буюк алломаларимиз, мутафаккир боболаримизнинг ибратли ҳаёти ва фаолияти, бемисл илмий-ижодий кашфиётлари бугун ҳам жаҳон аҳлини ҳайратга солаётганини ғурур билан таъкидлаш лозим” [ 3-41 ].

